9-ку классты доозарынга шилилге-биле 
тыва дылга дужаар күрүне шылгалдазы

1-ги вариант


Кожуун___________________________________________________
Хоорай, суур ______________________________________________
Школа____________________________________________________
Клазы____________________________________________________

Фамилиязы________________________________________________
Ады______________________________________________________
Адазының ады____________________________________________










Онаалгаларны күүседиринге удуртулга[footnoteRef:2] [2:  Удуртулганы ФИПИ-нин сайтындан алган (www.fipi.ru)] 

Тыва дылдың шылгалдазының онаалгаларын күүседиринге 3 шак 55 минут (235 мин.) бердинер. Ажыл 3 кезектен тургустунган.
1-ги кезекте 1 онаалга (С1) кирип турар. Ук онаалгада дыңнааны сөзүглелге улуг эвес бижимел ажыл (кыска эдертиг) кирген. Кыска эдертигге бижиир сөзүглелди 2 катап дыңнаар.
Бо онаалганы аңгы харыылар бланкызынче №2 күүседир.
2-ги кезек номчаан сөзүглелден күүсеттинер. Ында бердинген 5 онаалганың харыызын шын шилип тывар (А2 – А6) база 13 онаалгага кыска харыыларны боттары бээр (В1 – В14). 
А2 – А6 онаалгаларда 4 харыы вариантызы бердинген болур, оларның бирээзи шын, ынчангаш ону тодарадыр. Шын харыыны төгериктеп каар. Бир эвес шын эвес харыыны төгериктепcиңерзе, чаңгыс шыйыг-биле шыйгаш, шын харыыны төгериктеп калыңар. В1 – В14 онаалгаларга боттарыңар кыска шын харыыны бериңер. Ук харыыларны билдингир кылдыр бот-боттарындан биче сектер-биле аңгылап бижиңер, бир эвес чазыпсыңарза, чаңгыс шыйыг-биле шыйгаш, чанынга шын харыызын демдеглеңер.
3-кү кезек база-ла 2-ги кезекте сөзүглелден күүсеттинер.
3-кү кезекти күүседирде, ийи онаалганың (С2.1 болгаш С2.2) бирээзин шилип алгаш, делгереңгей бижимел харыыдан бериңер. Бо онаалганы аңгы саазынга күүседиңер.
Шылгалда эгелээниниң соонда, 70 минут эрткенде, бир эвес бар болза орфографтыг словарьларны ажыглаарын чөпшээреп болур.
Онаалгаларны бердинген чурумун ёзугаар харыылаарын сүмелеп турар бис. Шак чидирбези-биле билбес онаалганы арттырып кааш, дараазында онаалгазынче кириңер. Онаалгаларны күүседип каапкан соонда үе артса, кылдынмаан онаалганы катап күүседирин кызыңар. 
Онаалгаларның бөдүүнүн болгаш нарынын барымдаалап, баллдар системазы-биле үнелеттинер. Шупту онаалгаларны күүсеткен түңнелинде алган балдарны кадыпкаш, бүгү ажылдың түңнелин үндүрер. Ынчангаш хөй баллдар ажылдап алырын кызыдыңар.
Чедиишкиннерни күзедивис!
1-ги вариант
1-ги кезек
	Сөзүглелди кичээнгейлиг дыңнааш, кыска эдертигни бижиңер. Баштай онаалганың дугаарын айыткаш, харыылар бланкызының 2 дугаарлыг саазынга күүседиңер.
Сактып алыңар! Эдертигни бижиирде, сөзүглелдиң иштики темаларының болгаш бүдүн бодунуң утказын дамчыдар.
Эдертигниң хемчээли 70-ден эвээш эвес сөс болур.
Эдертигни билдингир, чараш хол үжүү-биле бижиңер.



АРЖААННЫӉ ҮНГЕН ЧЕРИ
«Үш-Белдир» аржаанга бир чораан кижи катап-катап чоруксай бээр. Бир көрген кижи ону катап-катап көрүксей бээр. Кончуг уран, чечен тоол дыӊнаан, номчаан кижи кандыг ийик! Катап-катап дыӊнаксап, номчуксай бээр. Каракка ол хевээр көстүп келгилээр. Чамдыкта дүшке безин кирип келир аан. «Үш-Белдирниӊ» турар чери ындыг.
Бис Кызыл хоорайдан ийи кижи ол улуг, курорт-эмнедилге, дыштанылга черинге баргаш, ийи-үш-даа хонмайн, ол-бо чүкче маӊнажып эгелээн бис.
«Үш-Белдир» дээрге, Каа-Хемниӊ база бир адыры Кызыл-Хем, Шишкит, Белим деп үш хемниӊ ады-биле «Үш-Белдир» деп ат алган. Ол хемнер дээрге дээрде шаштыкан кончуг бедик-бедик сыннар аразын куду кашпалдандыр чара шаап баткылаан. Хаялар ажыр шурап, ужугуп, унунга сыӊышпайн, эриинде чүс-чүс сеспигир ак сарлык бугалары дег хаялар хөрээнче халып-шурап, сүржүп, сыӊмарлажып, баскылажып, ээргиштелип, боралгактап, мөөреп, кышкыржып турган чүве дег. А ол хайнып, оожумнап чыдар ээремнерде бел, мыйыт, кадыргы хөлчок!
Шак ындыг үш белдирниӊ бир эрик кыры деспекте улуг оялыктан, хавак эриктеринден чылыг-чылбайдан эгелээш 80 градус чедир хайнып чыдар изиг суглар үнүп чыдар.
Ах, ол курорту долгандыр көөрге, чайгаар бүткен бойдустуӊ чараш деп чүвезин чүү дээр! Кижи айда, чылда-даа магадап, мактап ханмас. Ол-бо талаже, өрү-куду көөр дээш, моюн шылай бээр.
Келген-не кижи мынча деп хөөрегилээр:
— Хаа! Бо эзимде хадыӊнарны, дыттарны, шивилерни көрем! Анна шак-ла ынчаар чогаадып, кылып каан чүве-ле! Чодураа ортулукту көрем. Мырай бүдүн сад. Шупту-ла бот-боттарынга дөмей-даа эвес, бирээзинге бирээзи немеп турар де. Шынап-ла чиӊгир ногаан торгу хевин кеткеш, бажында мөӊгүн маӊнык баштаӊгылыг-даа ышкаш, бо аржаанче көрген ногаан оялык каъттарны көөрге, хүлүмзүрээн шырай-ла!
(С. Сарыг-оол)
2-ги кезек
	Сөзүглелди номчааш, А1 – А6 онаалгаларны күүседиңер.



САГЫШ ЧОВАНГЫР АЗЫРАКЧЫ
(1) Ол-ла Эрин ирейниӊ база бир Эзирек деп ыды бар. (2) Ол Эзирек болза чаш уруглар азырап, карактаарынга чамдык кырган-авалардан тудак чок. (3) Харын-даа артык дизе хөөрем эвес. (4) Ынчангаш ашактыӊ өглүг оолдары, кыстары Эзирекке уругларын карактадыр дээш былаажып турарлар.
(5) Боду кончуг улуг-даа эвес, безерек хаважыгаш-даа эвес, кончуг чазадак, шевергин ыт чүве. (6) Шала ак-сарыг: колдуунда-ла ак деп сөглээр. (7) Дүгү анкор өшкү дег, хоюг, дырап каан чүве дег суук, кезээде арыг чоруур. (8) «Сибирьниӊ ээргизи» дээр дииӊ, киш ээрер аӊчы уксааныӊ ыды. (9) Карактары кара-кара болгаш чааш, томаанныг. (10) Думчуу база кылаӊ кара.
(11) Таныыры кижилерни хүндүлээн ышкаш аажок оожум, ээзинип көөр: кудуруун аяар шимчедип огланыр болгаш бажын бичии билдирер-билдирбес мөгейип чораанзыг. (12) Чамдык дөстүнмес, кудуруун чайып, хөрекче шурап турар ыттар дег, чашпаа-даа эвес. (13) Бир-бир бодаарга, шала бөрүксүмээр, томаанныг кыстарзыг-даа.
(14) А өскези танывазы улус келирге, хорадап ээрбес-даа харын: «корга бээр ийне болары» дээнзиг, орун чайлады кылаштай бээр. (15) Шала кортук сертилээшкадайлар мөгүдеп:
(16) — Ой дадайым! (17) Ыдыӊарныӊ кончуун! (18) Халып келир ирги бе?! — деп алгыра берзе, хөөкүй Эзирек кулаан кыскаш, каткызын чажырган-даа ышкаш, карак ажыт шошкуп чоруй баар.
(19) Бичии уруглар көргенде, Эзирек шынап-ла сугдан оожум, сигенден чавыс — чыткан хой тургуспас апаар. (20) Эӊ-не ынак, аразынче суг акпас өӊнүктери — мырай чаштар, чап-чаа-ла олуруп, үӊгеп, ужа-тура кылаштап чоруурларны шуут кадарып, карактаар, оларныӊ чөленгииш, даянгыыжы, ойнаарагы апаар.
(21) От-паш, соок эргин кыры, чунар черлерже үӊгеп, ужа-тура атпаӊайнып чоруп берзе, мурнун дуй туруп, чыдып алыр. (22) Олары кээп туттунуп, сирбектенип, чулбарлай-даа берзе, чылыг, эптиг, чадыглыг өрээлинче оожум эдертип чедерин оралдажыр. (23) Чыдарда ону мунуп шаап, кулак, кудуруун шөйбелеп, аксынче хол суп-даа турда, караан шимгеш, ызыртынгаш, таалаан-даа ышкаш, човууртаан-даа ышкаш, ышкыштап чыдар. (24) Өске ыттар болза, чылан үнгеп келген чүве ышкаш, шугулдап, тө-чая мөөп каапкаш, харт-хурт ыӊай-ла болур болгай.
(25) Бичии өӊнүктериниӊ ишкен-чиген чеми хөрээнге, иштинге, хевинге, азы чаагынга-даа төктүп былгажы берзе, дораан-на кылайты чылгап, аштап кааптар. (26) А холунда тудуп чораан чеминге дегбес. (27) Олары ынак ойнаарагы — ыдынга сартыктап:
— Ма-ма! — дээш аксынче суп сыгаарга-даа албас. (28) Ызырнып алган турар. (29) А ава, ачазы:
— Чи, Эзирек, чи. (30) Өӊнүүӊ ыглай бээр — дээрге, ол чаштыӊ хензиг салааларынга дижин дээспес дээш пат бооп, хөлчок оожум азыглап ап чиир. (31) Бир эвес иштигээ, даштыгаа чорааш, чемин чамга оскунуптар болза, ап чиптер.
(32) Оозу харамнанып алгыра берзе, авазынга Эзирек боду маӊнап кээп, аргалаарын дилеп, медээлей бээр.
(С.Сарыг-оол).

	А1-А6. Онаалгаларны сөзүглелге даянып, харыылаар. Онаалга бүрүзүнде бердинген харыыларның иштинден чүгле чаңгыс шын харыыны тыпкаш, төгериктеп демдеглеңер. 



А1. Ыттыӊ уксаазын тодарадып турар домакты демдеглеңер.
1) Дүгү анкор өшкү дег, хоюг, дырап каан чүве дег суук, кезээде арыг чоруур.
2) Чамдык дөстүнмес, кудуруун чайып, хөрекче шурап турар ыттар дег, чашпаа-даа эвес.
3) «Сибирьниӊ ээргизи» дээр дииӊ, киш ээрер аӊчы уксааныӊ ыды.
4) Бир-бир бодаарга, шала бөрүксүмээр, томаанныг кыстарзыг-даа.

А2. «Ыт – кижиниӊ өӊнүү» деп философчу бодалды илереткен домакты айтыңар.
1) Эӊ-не ынак, аразынче суг акпас өӊнүктери — мырай чаштар, чап-чаа-ла олуруп, үӊгеп, ужа-тура кылаштап чоруурларны шуут кадарып, карактаар, оларныӊ чөленгииш, даянгыыжы, ойнаарагы апаар.
2) Олары кээп туттунуп, сирбектенип, чулбарлай-даа берзе, чылыг, эптиг, чадыглыг өрээлинче оожум эдертип чедерин оралдажыр.
3) Бир эвес иштигээ, даштыгаа чорааш, чемин чамга оскунуптар болза, ап чиптер.
4) Эзирек болза чаш уруглар азырап, карактаарынга чамдык кырган-авалардан тудак чок.

А3. «Карак ажыт шошкуп чоруй баар» деп сөс каттыжыышкыны сөзүглелде кайы уткада ажыглаттынганын тодарадыңар.
1) көжүрген 
2) дорт
3) доора
4) немелде

А4. Аян сөзү кирген домакты тодарадыӊар.
1) 16 
2) 17
3) 27
4) 29

А5.Фразеологизм ажыглаттынып турар домакты демдеглеӊер.
1) 11
2) 14
3) 19
4) 20

А6. 7-ги домакта Эзиректиӊ даштыкы овур-хевирин чуруурда кандыг уран-чечен арганы ажыглаанын тодарадыңар.
1) диригжидилге;
2) деңнелге;
3) гипербола;
4) эпитет.
	Номчаан сөзүглелге даянып, В1 - В14 онаалгаларны күүседиңер. Харыыларны сөстер болгаш саннар-биле айтырыгның адаанда шугумчугашка демдеглеңер.



В1.Чавыс деп сөске антонимден тывыңар.
_____________________________________________________________
В2. 7-10 дугаар домактардан каттыштырар эвилелдерни ушта бижиӊер.
_____________________________________________________________

В3. 7-11 домактарныӊ иштинден й үннүг үжүктерлиг сөстерни тып бижиңер.
_____________________________________________________________
В4.Чамдык дөстүнмес, кудуруун чайып, хөрекче шурап турар ыттар дег, чашпаа эвес. Ук домактың стилин тодарадыңар.
_____________________________________________________________

В5. Дугаарлап каан бижик демдектериниң иштинден чаңгыс аймак кежигүннерни аңгылап турар биче сектерниң дугаарын айтыңар.
Бир-бир бодаарга (1), шала бөрүксүмээр (2), томаанныг кыстарзыг-даа (3).
_____________________________________________________________

В6. 17-19-ку домактарда дараазында дүрүмге тааржыр нарын сөстерни ушта бижиңер:
«Ийи дөстүң каттышканындан тургустунган болгаш кезектери удурланышкак утканы илередип чоруур дефистеп бижиир нарын сөстер».
_____________________________________________________________

В7. 4, 8, 18, дугаар домактардан тускайлаан кежигүн-биле нарынчыттынган домактың дугаарын тодарадыңар.
_____________________________________________________________

В8. 4, 6, 32 домактарның иштинден чагырышкан нарын домакты айтыңар.
_____________________________________________________________

В9. Домактан хамааржылга холбаалыг сөс каттыжыышкынын ушта бижиңер.
Бичии өӊнүктериниӊ ишкен-чиген чеми хөрээнге, иштинге, хевинге, азы чаагынга-даа төктүп былгажы берзе, дораан-на кылайты чылгап, аштап кааптар.
_____________________________________________________________

В10. 7-8 дугаар домактардан ат сөстүг составтыг сөглекчилерлиг домакты айтыӊар.
_____________________________________________________________

В11. 4 дугаар домактың грамматиктиг ооргазын (кол сөс болгаш сөглекчи) шын айыткан чижекти тодарадыңар.
1) Эзирекке карактадыр дээш
2) оолдары, былаажып турарлар
3) карактадыр дээш былаажып турарлар
4) оолдары, уруглары былаажып турарлар

В12. 8, 18, 19, 29 дугаар домактарда адалга кирген домакты айтыңар.
_____________________________________________________________
В13. 24-26-гы домактарда деепричастиелиг бөлүглелдер-биле нарынчыттынган домакты тодарадыңар.
_____________________________________________________________
В14. 7-9 домактарда чаңгыс составтыг ат домаан айтыңар.
_____________________________________________________________
3-кү кезек
	2-ги кезекте бердинген сөзүглелге даянып, онаалганың дугаарын айыткаш, харыылар бланкызының 2 дугаарлыг саазынга онаалгаларның бирээзин шилип алгаш күүседиңер. Чогаадыгны бижиирде, С2.1 азы С2.2 дугаарын айтып каар. 


С2.1 «Кижи – бойдустуӊ төлү»деп философчу бодалды угаап-бодаар кыска чогаадыгдан бижиңер. Бодуңарның бодалыңарны бадыткаары-биле сөзүглелден чижектерни киирип, 70-ден эвээш эвес сөстүг чогаадыгны бижиңер. Ону билдингир болгаш арыг кылдыр бижиңер.

С2.2 Чогаалды «Сагыш човангыр азыракчы» деп чүге адааныл, шак ол бодалды канчаар билип турарыңарны тайылбырлаңар. Бодуңарның бодалыңарны бадыткаары-биле сөзүглелден ийи-үш чижектен киирип, херек домактарның дугаарын айтып азы бодун чогаадыгның сөзүглелинче киириңер.
Чогаадыг 70-ден эвээш эвес сөстерден тургустунган болур. Ону арыг болгаш билдингир кылдыр бижиңер.
Харыылары
1-ги кезек
С1 онаалганы хынаары болгаш үнелээри

Таблица 1
	Кыска эдертигниң сөзүглелиниң дугайында кыска медээ 

	Абзацтың №
	Иштики темазы

	1
	Аржаанныӊ онзагайы

	2
	Үш-Белдирниӊ тывылган төөгүзү

	3
	Каас-чараш байлак оранныг аржаан



Сактып алыңар!
	Кыска эдертигни бижип тура, өөреникчи эдертигни сөзүглелге чоок кылдыр бижиир ужурлуг, чүгле 20% хире бодунуң сөстерин ажыглап болур.
С1 онаалганы үнелээрде, дараазында үнелел барымдаалар езугаар чорудар.
Таблица 2
	№
	Кыска эдертигниң демдээниң үнелел барымдаалары 
	Баллы

	ТХ1
	Эдертигниң утказы (таблица 1-ни көр)
	

	
	Өөреникчи сөзүглелдиң утказын, ооң иштики темаларын 1-ги таблицада бергени езугаар кол болуушкуннарны долузу-биле дамчыткан болза. 
	2

	
	Сөзүглелдиң кол утказын дамчыткан-даа болза, 1 иштики теманы  каапкан азы немээн болза
	1

	
	Дыңнаан сөзүглелдиң кол утказын,  иштики темаларны долу эвес дамчыткан болза
	0

	ТХ2
	Кол сөзүглелди кызырары
	

	
	1 болгаш оон хөй аргаларны сөзүглелди кызырып дамчыдарынга ажыглааны
	3

	
	1 болгаш оон хөй аргаларны 3 иштики темаларны ажыглап тургаш, сөзүглелди кызырганы 
	2

	
	1 болгаш оон хөй аргаларны 2 иштики темаларны ажыглап тургаш, сөзүглелди кызырганы
	1

	
	1 болгаш оон хөй аргаларны 1 иштики теманы ажыглап тургаш, сөзүглелди кызырганы азы кандыг-даа арга ажыглавааны
	0

	ТХ3
	Сөзүглелди харылзаалыг, дес-дараалашкак  болгаш долузу-биле дамчытканы 
	

	
	Сөзүглелди долу уткалыг, дыл талазы-биле дес-дараалашкак харылзаалыг көргүскени:
- грамматиктиг частырыглар чок, ынчалза-даа дес-дараалашкаа сагыттынмаан;
- сөзүглелде абзацтар сагыттынмаан. 
	2

	
	Сөзүглел долу уткалыг, харылзаалыг, дес-дараалашкак дамчыттынган, ынчалза-даа 1 грамматиктиг частырыг азы 1 абзацты шын эвес ажыглаан.
	1

	
	Сөзүглел утка талазы-биле харылзаалыг, ынчалза-даа 1 болгаш оон хөй грамматиктиг частырыг бар азы 2 болгаш оон хөй абзацтар шын эвес чардынган.
	0

	Кыска эдертигниң ТХ1 – ТХ3 ниити баллы 
	7


А1 – А6; В1 – В14 онаалгаларның хыналдазы
2-ги кезектиң (А1 – А6; В1 – В14) онаалгаларын шын кылганы дээш, онаалга бүрүзүнге 1 баллды алыр. Шын эвес азы харыы чок болза, 0 балл болур.
2-ги кезектиң 20 онаалгазын күүсеткеш, эң улуг 20 баллды өөреникчи ап болур.
А1 – А6 онаалгаларга чаңгыс шын харыы турар болза, 1-1 баллды алыр. Шын болгаш шын эвес кылдыр 2-3 харыыны шыйган болза, харыы шын эвес деп тодараттынар.

Таблица 3
	Онаалганың №
	Харыызы

	А1
	3

	А2
	1

	А3
	1

	А4
	1

	А5
	3

	А6
	2




Таблица 4
	№
	Харыызы
	Баллдар

	В1
	Бедик
	1

	В2
	База, болгаш
	1

	В3
	Аяар, хоюг
	1

	В4
	чечен чогаал
	1

	В5
	2
	1

	В6
	Ужа-тура
	1

	В7
	18
	1

	В8
	32
	1

	В9
	Өӊнүктериниӊ чеми
	1

	В10
	7
	1

	В11
	4
	1

	В12
	29
	1

	В13
	24
	1

	В14
	8
	1




С2.1 кезектиң онаалгаларының хыналдазы
Угаап бодаар чогаадыгның харыызын дараазында негелделер езугаар чорудар:
Таблица 5
	№
	Сөзүглелдиң темазының сайгарылгазын кылган темага бижиттинген угаап бодаар чогаадыгны үнелээриниң барымдаалары
	Баллдар

	С2.1Х1
	Үзүндүнүң утказын билип турары
	

	
	Үзүндүнүң ниити утказын шын тайылбырлаан, частырыглар чок
	2

	
	Үзүндүнүң ниити утказын шын тайылбырлаан, ынчалза-даа ону тода дамчыдарынга 1-2 частырыг кылган
	1

	
	Үзүндүнүң утказын шын эвес тайылбырлаан. 
	0

	С2.1Х2
	Бадыткаар чижектерниң бары
	

	
	Ук үзүндүнүң утказын дамчыдарынга тааржыр 2-3 чижекти киирген болза
	2

	
	Ук үзүндүнүң утказын дамчыдарынга тааржыр 1-2 чижекти киирген болза
	1

	
	Ук үзүндүнүң утказын дамчыдарынга тааржыр чижектер шуут киирбээн болза
	0

	С2.1Х3
	Сөзүглелдиң харылзаалыг, долу болгаш дес-дараалашкаа 
	

	
	Чогаадыг харылзаалыг, утказы долу болгаш дес-дараалашкак болгаш:
- утка талазы-биле частырыглар чок, дес-дараалашкак;
- абзацтар сагыттынган, тургузуу шын;
	2

	
	Чогаадыг харылзаалыг, утказы долу болза-даа:
- дес-дараалашкаа чедир сагыттынмаан;
- абзац сагыттынмайн барган 
	1

	
	Сөзүглелде харылзаалыг утка-бодал бар-даа болза:
- логиказы чедимче чок;
- абзацтар чок
	0

	С2.1Х4
	Чогаадыгның уран тургузуу
	

	
	Сөзүглелдиң уран тургузуу чедимчелиг, төнген уткалыг, частырыглар чок
	1

	
	Сөзүглелде төнген утка, тургузуг чок
	0

	
	Негелделер езугаар эң улуг балл
	7



Таблица 6
	№
	Лингвистиктиг темага бижээн угаап бодаар чогаадыгны хынаар негелделери (С2.2)
	Баллдар

	С2.2Х1
	Салдынган айтырыгга барымдаалыг (үндезилелдиг) харыыны бергени
	

	
	Yндезилелдиг харыыны 2 болгаш оон хөй дыл болуушкуннарының янзы-бүрү хүлээлгелеринге даянып бергени
	2

	
	Yндезилелдиг харыыны шын берген-даа болза, 1 дыл болуушкунунуң хүлээлгезинге даянган болза
	1

	
	Yндезилелдиг шын харыыны берген-даа болза, дыл болуушкуннарының хүлээлгезинге шуут даянмаан болза
	0

	С2.2Х2
	Харыыны бадыткаар барымдааларның бары
	

	
	Сөзүглелден дылдың 2-ден хөй болуушкуннарының хүлээлгелерин көргүзүп турар 2 чижектерни бадыткап киирген болза 
	2

	
	Сөзүглелден дылдың 1 болуушкунунуң хүлээлгелерин көргүзүп турар 1 чижекти бадыткап киирген болза
	1

	
	Сөзүглелден 1-2 чижектерни киирген, ынчалза-даа олар был болуушкуннарының хүлээлгелерин көргүспейн турар болза
	0

	С2.2Х3
	Сөзүглелдиң харылзаалыг, долу болгаш дес-дараалашкаа 
	

	
	Чогаадыг харылзаалыг, утказы долу болгаш дес-дараалашкак болгаш:
- утка талазы-биле частырыглар чок, дес-дараалашкак;
- абзацтар сагыттынган, тургузуу шын;
	2

	
	Чогаадыг харылзаалыг, утказы долу болза-даа:
- дес-дараалашкаа чедир сагыттынмаан;
- абзац сагыттынмайн барган 
	1

	
	Сөзүглелде харылзаалыг утка-бодал бар-даа болза:
- логиказы чедимче чок;
- абзацтар чок
	0

	С2.2Х4
	Чогаадыгның уран тургузуу
	

	
	Сөзүглелдиң уран тургузуу чедимчелиг, төнген уткалыг, частырыглар чок
	1

	
	Сөзүглелде төнген утка, тургузуг чок
	0

	Негелделер езугаар эң улуг балл
	7


Утпаңар!
Бир эвес чогаадыг дыңнаанын езугаар долузу-биле дүжүрүп бижиттинген болза, ол бүгү негелделер езугаар 0 баллга үнелеттинер, чүге дээрге шын бижилге аңгы кезекте үнелеттинген.
Таблица 7
	№
	ϴөреникчиниң аас болгаш бижимел чугаазының херек кырында шын бижилгезин хынаарының барымдаалары
	Баллдар

	ШХ1
	Орфографтыг нормаларны сагааны
	

	
	Орфографтыг частырыглар чок азы 1 улуг эвес частырыг бар болза
	2

	
	2 орфографтыг частырыг бар болза
	1

	
	3-тен хөй орфографтыг частырыглар бар болза
	0

	ШХ2
	Пунктуацияның нормаларын сагааны
	

	
	Бижик демдектеринде частырыглар чок азы 2 улуг эвес частырыг кылган болза
	2

	
	3 бижик демдээ часкан болза
	1

	
	4-тен хөй бижик демдээн часкан болза
	0

	ШХ3
	Грамматиктиг нормаларны сагааны
	

	
	Грамматиктиг частырыглар чок азы 1 частырыг бар болза
	2

	
	2 частырыг бар болза
	1

	
	3-тен хөй частырыг бар болза
	0

	ШХ4
	Чугаа нормаларын сагааны
	

	
	Чугаа талазы-биле частырыг шуут чок азы 2 улуг эвес бар болза
	2

	
	3 частырыг бар болза
	1

	
	4-тен хөй частырыг бар болза
	0

	БХ1
	Бижимел чугаазының херек кырында шыны
	

	
	Үзүндүнү дамчытканында болгаш ында ажыглаттынган терминнерни билип, ажыглап турарында  херек кырында частырыг чок
	2

	
	1 частырыг бар болза
	1

	
	2-ден хөй частырыглар бар болза
	0

	
	Ниити эң улуг балл
	10



	Ук барымдааларны (ШХ1-ШХ4) үнелеп тура, чогаадыгның хемчээлин өөренип көөрү чугула. Негелде езугаар ол 70-ден эвээш эвес сөстүг болур.
[bookmark: _GoBack]	Ниитизи-биле өөреникчи 39 баллды алыр.

